
Samantekt:
• Við biðlum til Umhverfis- og samgöngunefndar að koma virkjunum í neðri hluta Þjórsár, þá sér í 

lagi Hvammsvirkjun úr nýtingarflokki Rammaáætlunar.
• Auðlindir Þjórsár má nýta á sjálfbærari hátt til uppbyggingar fyrir samfélögin kringum ána en 

með að virkja hana og senda orkuna í aðra landshluta eða jafnvel út fyrir landsteinana.
• Það er mikilvægt að fá brú yfir Þjórsá en það þarf að aðskilja brúna og virkjanir í mati á 

umhverfisáhrifum og í kynningarefni Landsvirkjunar. Brú ein og sér felur í sér meiri tækifæri til 
atvinnuuppbyggingar á svæðinu en virkjanirnar nokkurn tíma.

• Við vekjum athygli á villandi kynningarefni sem Landsvirkjun hefur sett fram og notar til 
grundvallar á rannsóknum sem snúa að áhrifum virkjana á ásýnd lands og ferðaþjónustu.

• Með því að halda virkjunum í neðri hluta Þjórsár í nýtingarflokki er fólki í sveitunum haldið í
heljargreipum og kemur það í veg fyrir fjárfestingar til atvinnuuppbyggingar, t.d. í 
ferðaþjónustu á svæðum í nágrenni virkjunarinnar.

• Enn er mjög mörgum spurningum ósvarað um áhrif virkjunarinnar á ýmsa þætti og óvissa um 
áhrif mótvægisaðgerða vegna þessarar óafturkræfu framkvæmdar.

Um Gjálp
Við, undirritaðar, erum í stjórn Gjálpar, félags um atvinnuuppbyggingu við Þjórsá en félagið hefur 
hingað til fyrst og fremst beitt sér fyrir atvinnuuppbyggingu í Skeiða- og Gnúpverjahreppi. Þetta er 
ársgamalt félag sem stofnað var í framhaldi af úrskurði Skipulagsstofnunar um endurskoðun á 
umhverfismati fyrir Hvammsvirkjun þar sem segir: „Umfang og vægi ferðaþjónustu hefur gjörbreyst á 
stuttum tíma, íþ v í felast tækifæri til atvinnu- og verðmætasköpunar '. En það eru einmitt þessi 
tækifæri sem félagið vill skoða og láta verða að veruleika.

Markmið félagsins er að vera hreyfiafl sem stuðlar að sjálfbærri nýtingu auðlinda og tækifæra sem 
svæðið í kringum Þjórsá býður upp á. Félagið stóð meðal annars fyrir hugmyndasmiðju síðastliðið 
haust þar sem á fjórða tug manns komu saman og unnu í hugmyndum að atvinnuuppbyggingu á 
svæðinu.

Umsögnin
Kæra umhverfis og samgöngunefnd, við biðlum til ykkar að koma virkjunum í neðri hluta Þjórsár, þá 
sér í lagi Hvammsvirkjun úr nýtingarflokki Rammaáætlunar. Við teljum mikilvægt að eftirfarandi atriði 
komi fram:

1. Með virkjunum í neðri Þjórsá, og þá sérstaklega Hvammsvirkjun, er ekki verið að nýta
náttúruauðlindina Þjórsá á sjálfbæran hátt sem myndi nýtist til uppbyggingar fyrir heimamenn. 
Það hefur ekki komið fram með skýrum hætti hvort þörf sé á orkunni og þá í hvað á að nota 
hana.
Félagið Gjálp hefur fullan skilning á því að virkjanir eru mikilvægur hluti af orkuframleiðslu 
landsins enda skapa þær græna og þjóðhagslega hagkvæma orku. Það verður þó að horfa á 
hverja framkvæmd fyrir sig gagnrýnum augum. Það hefur félagið Gjálp gert og er það okkar 
niðurstaða eftir ítarlega skoðun að virkjunin skili litlu sem engu fyrir samfélagið í kringum hana 
en skerði hins vegar möguleika til annarrar atvinnuuppbyggingar á svæðinu. Þessu til stuðnings



viljum við benda á hugmyndasmiðju sem Gjálp stóð fyrir síðastliðið haust. Þar komu fram 
margar hugmyndir um sjálfbæra nýtingu svæðisins með arðbærari hætti fyrir samfélagið.
Við gerum okkur grein fyrir mikilvægi þess að horfa á heildarmyndina, þ.e hvort orku vanti fyrir 
þjóðina í heild sinni, en miðað við þær heimildir sem við höfum er sú ekki raunin.

2. Skeiða- og Gnúpverjahreppur er 500 manna sveitarfélag. Þar er aldurssamsetning íbúa mjög 
skökk miðað við það sem telst eðlilegt. Þorri íbúa er yfir 50 ára aldri og konur á aldrinum 31-45 
ára eru innan við 6% af íbúafjölda sveitarfélagsins. Til samanburðar er sami hópur rúm 10% 
íbúa á höfuðborgarsvæðinu samkvæmt nýjustu mannfjöldatölum frá árinu 2017. 
Hvammsvirkjun er ekki til þess fallin að laða að ungt fólk í sveitina þar sem engin atvinna 
skapast fyrir heimamenn vegna hennar. Því viljum við benda á mikilvægi þess að nýta þessa 
auðlind á annan hátt en að virkja hana.

3. Mikið hefur verið rætt um að virkjuninni fylgi brú yfir Þjórsá, sem væri mikil samgöngubót. 
Þjórsá er lengsta á landsins en þó einungis brúuð á einum stað í byggð. Við teljum að brú yfir 
Þjórsá muni skapa gífurleg tækifæri til atvinnuuppbyggingar með auknum samgöngum á milli 
sveitarfélaganna. Hins vegar hefur því verið haldið fram að brúin komi eingöngu ef virkjunin 
verði að veruleika. Landsvirkjun hefur nýtt sér þetta og óspart notað brúna í sínu kynningarefni, 
rannsóknum sem snúa að viðhorfi til virkjunarinnar og í matsskýrslum. Fyrirtækið veit af þörf 
íbúanna fyrir brúna og notar hana því til að skapa jákvætt viðhorf og umfjöllun um virkjunina. 
Sem dæmi um þetta eru spurningar sem voru lagðar fyrir íbúa og sumarhúsaeigendur til að 
meta viðhorf íbúa til virkjunarinnar. Þar er brúnni skeytt saman við virkjunina í spurningum um 
viðhorf og jákvæðar niðurstöður túlkaðar í vil virkjunar þegar þær eru í raun brúnni í vil (sjá 
skýrslu). Annað dæmi er í greinargerð um deiliskipulag Hvammsvirkjunar. Þar eru talin upp 
nokkur jákvæð áhrif virkjunarinnar sem eru í raun áhrif af brúnni en ekki virkjuninni. Til 
viðbótar við þetta er brúin ekki staðsett á því svæði sem deiliskipulagið nær til og ætti því ekki 
að vera fjallað um hana í þessu deiliskipulagi (sjá greinargerð).
Í greinargerðinni með deiliskipulagi kemur fram að Landsvirkjun muni hafa sinn einkaveg yfir 
stíflugarðinn og þarf því í raun ekki þessa brú á annan hátt en að kaupa velvild og jákvætt 
viðhorf íbúa.
Eins má rökstyðja að sveitastjórnin sjái sig nauðbeygða til að samþykkja virkjunina til að 
sveitarfélagið verði ekki af þeirri samgöngubót sem brúin er. Sveitungar óttast að verði 
virkjunin ekki að veruleika verði brúin það ekki heldur á næstu áratugum. Landsvirkjun er því að 
nota þessa brú í hrossakaupum við sveitastjórnir og til að kaupa sér velvild íbúa á svæðinu. Það 
má líka stilla málinu upp þannig að ef þessi brú væri þegar orðin að veruleika þá væri lítill sem 
enginn áhugi hjá íbúum eða sveitastjórn til að fá virkjun. Við teljum óeðlilegt að málinu sé stillt 
upp þannig að virkjunin sé skilyrði fyrir að fá brú.

4. Við gerum athugasemdir við myndefnið sem Landsvirkjun hefur notað bæði til að kynna 
Hvammsvirkjun og til að veita upplýsingar í könnunum og rannsóknum fyrir mat á áhrifum á 
ásýnd lands og ferðaþjónustu. Á tölvuteiknuðum myndum af áætluðu rennsli árinnar fyrir 
neðan stíflu lítur út fyrir að rennslið verða u.þ.b. 60-70% af því sem það er núna. Þegar önnur 
töluleg gögn Landsvirkjunar eru skoðuð er gert ráð fyrir að meðalrennsli í ágúst verði 40-60 
m3/s sem er 12-18% af uppgefnu meðalrennsli (332 m3/s) og að lágmarksrennsli á veturna fari 
í 10 m3/s sem er 3% af núverandi rennsli árinnar. Við teljum að eðlilegt hefði verið að sýna 
mynd af lágmarksrennsli í kynningarmyndunum. Þessi villandi framsetning vekur einnig upp 
spurningar um hvort réttar forsendur hafi verið notaðar við mat á áhrifum sandfoks og rofs. 
Myndirnar má meðal annars sjá í viðauka 7 í skýrslu um áhrif Hvammsvirkjunar á ferðaþjónustu 
og samfélag.

5. Á meðan Hvammsvirkjun er í nýtingarflokki er sveitarfélaginu og íbúum þess haldið í 
heljargreipum óvissunnar um að einn daginn verði virkjað. Þetta veldur stöðnun þar sem 
fjárfestar og frumkvöðlar halda að sér höndum, enda myndi virkjunin hafa veruleg áhrif á 
rekstrargrundvöll fyrirtæka og má þá sérstaklega nefna ferðaþjónustu á svæðinu í námunda við 
fyrirhugað lón. Það er því mikilvægt að koma Hvammsvirkjun úr nýtingarflokki í verndarflokk og 
útrýma þar með óvissunni sem ríkir í sveitinni.

http://www.landsvirkjun.is/Media/lv-2016-137-hvammsvirkjunahrif-a-ferdathjonustuutivist-og-samfelag.pdf
http://www.sbf.is/wp-content/uploads/2017/03/Hvammsvirkjun_grg.pdf
http://www.landsvirkjun.is/Media/lv-2016-137-hvammsvirkjunahrif-a-ferdathjonustuutivist-og-samfelag.pdf
http://www.landsvirkjun.is/Media/lv-2016-137-hvammsvirkjunahrif-a-ferdathjonustuutivist-og-samfelag.pdf


6. Enn er of mörgum spurningum ósvarað um áhrif virkjunarinnar á aðra þætti, s.s. fiskgengd, 
öldurof og fok, útfærslu á dýpkun árfarvegar á tveimur stöðum neðan stíflu, áhrif á umferð 
hestahópa og fjársafns á haustin en í Gnúpverjahreppi eru elstu og lengstu fjárleitir landsins og 
þarna fara dýrmætar menningar- og fornminjar undir lón, fiskistofninn í Þverá, áhrif foks úr 
árfarvegi á friðlýstan skóg í Viðey og almenn útfærsla á mótvægisaðgerðum, virkni þeirra og 
áhrifum og hvað skuli gera ef virkni þeirra er ekki nægileg því virkjunarframkvæmdin er jú 
óafturkræf.

Við höfum hér að ofan fært rök fyrir því á öllum sviðum sjálfbærrar þróunar, þ.e út frá fjárhagslegum, 
samfélagslegum og umhverfislegum sjónarmiðum, að Hvammsvirkjun skuli færð úr orkunýtingarflokki 
Rammaáætlunar. Það er okkar einlæga trú að bygging Hvammsvirkjunar muni viðhalda stöðnun í 
samfélagi sem hefur verið haldið í heljargreipum óvissu vegna virkjunar síðustu áratugi. Bygging 
brúar yfir Þjórsá mun aftur á móti efla og styðja við atvinnuuppbyggingu og ferðaþjónustu. Bætist 
virkjunin við mun hún draga verulega úr jákvæðum áhrifum sem hlytust af brúnni. Það verður því að 
aðskilja brúna og virkjunina. Okkar baráttumál er því að koma í veg fyrir ónauðsynlega virkjun en 
berjast fyrir að fá brú yfir Þjórsá óháð virkjuninni.

Kæru nefndarmenn, ábyrgð ykkar er mikil í þessu verkefni. Við biðlum til ykkar að horfa til framtíðar 
og hjálpa okkur, unga fólkinu, að byggja upp bjarta framtíð með sjálfbærri nýtingu þeirra auðlinda 
sem búa í fólkinu og náttúrunni í kringum Þjórsá.

Fyrir hönd stjórnar Gjálpar,

Anna Björk Hjaltadóttir, formaður 

Edda Pálsdóttir, varaformaður


